


id est:
Qui monasteria sua relinquunt, non recipiunt mobilia quae iis intulerunt, 
cuiuscumque quantitatis sunt, etiamsi gesta de iis confecta non fuerint. 
1 ¶ In immobilium autem donatione iura observari oportet, cum revocatio 
donatori non adimatur. 
2 ¶Etiam hoc sancimus, ut nemo religiosissimorum episcoporum 
vel chorepiscoporum vel visitatorum vel clericorum laicos invitos compellat 
ad luitionem proventuum qui in provincia primitiae vel munera vocantur, 
quae velut vectigal exigant, vel agricolis in clerum receptis et maxime illis, 
qui non sub dominio religiosissimorum episcoporum vel sacrosanctarum 
ecclesiarum ad eos pertinentium sunt, sive angarias quae dicuntur sive alia 
eiusmodi onera vel servitutes iniungat, vel interdicta vel anathemata iis 
imponat et inde eos (quod ne dici quidem sine iniuria potest) sacrorum 
mysteriorum communione atque ipso venerando salutarique baptismate privet 
(hoc enim quosdam passos esse comperti sumus et vicos integros vel adeo agros, 
et clericos pariter atque eos qui extra clericorum numerum sunt talibus interdictis 
vel anathematibus subiectos esse); eiusmodi ineptissima et omni impietate 
plena facta, quae etiam ad offensionem ipsius orthodoxae fidei spectant, 
omnimodo prohibita sint neque ulla consuetudo obtinere valeat, quae tam
 absurdam exactionem inducat. 
3 ¶ Obvium enim est unumquemque potissimum sua sponte ex operis suis 
deo eiusque ministris conferre debere quae ipsi videbuntur, non compelli 
ad id et cogi fortasse etiam inopem eumque, cui fructus ex agricultura 
propter casus, ut fit, non provenerunt. 
4 ¶ Nam per hoc necessitatem quidem tollimus, voluntariam autem 
conferentium largitatem non modo non reprimimus, sed etiam collaudamus. 
5 ¶ Quamobrem etiam gravissimis poenis quae a nobis sancita sunt munientes 
iubemus eum, qui supra relatorum aliquid violare ausus fuerit, et ex ipsa 
sacrosancta ecclesia quae ei commendata est eiusque rebus expelli omnesque, 
qui tale quid facere conentur, removeri a rebus quae competunt domibus, 
quarum cura eis commissa est, et ab ipsa administratione, quoniam indignos 
se tam hac quam ipso sacerdotio praebent, praeterea et decem librarum 
auri poena plectantur. 
6 ¶ Quae autem a nobis per hanc sacram legem pragmaticam statuta sunt, 
ea valere et observari constituimus in hac tantummodo regia urbe eiusque 
territorio et in reliquis locis regionibusque, qui sunt sub dispositione sedis 
huius inclitae urbis vel beatissimorum episcoporum metropolitanorum 
qui ab ea ordinati sunt, ut et qui episcopi sub ipsis metropolitis episcopatum 
vel sacerdotium vel reliquas praefecturas administrationesque commemoratas 
meruerunt, isdem formis subiciantur easque observent.


